
Azərbaycan Respublikasının Prezidenti 
Zati-aliləri cənab İlham Əliyevə

Zati-aliləri cənab Prezident!

Azərbaycan Respublikasının milli 
bayramı – Müstəqillik Günü münasibətilə 
Sizə və dost Azərbaycan xalqına səmimi 
təbriklərimi çatdırıram. 

Ölkələrimiz arasında diplomatik 
münasibətlərin qurulmasının 30-cu ildö-
nümünü qeyd etmək çox xoşdur. Dostluq 
əlaqələrimiz və əməkdaşlığımız səmərəli 
şəkildə genişlənir.

Bundan əlavə, ölkələrimiz arasında 
iqtisadi əlaqələrin inkişafına daha çox səy 
göstərməyə hazır olduğumuzu bir daha 

bildirirəm.
Ümidvaram ki, Zati-aliniz üçün 

münasib vaxtda Monqolustana səfər 
edəcəksiniz.

Fürsətdən istifadə edərək, Sizə 
möhkəm cansağlığı və səadət, dost 
Azərbaycan xalqına firavanlıq arzu 
edirəm.

Hörmətlə,

Xürelsüx UXNAAQIYN 
Monqolustanın Prezidenti

(əvvəli 1-ci səhifədə)

“Şərq Bazarı”nın girişində kiril 
əlifbası ilə yazılmış orijinal yazı 
eyni kalliqrafiya inkişaf etdirilərək 
latın əlifbasına dəyişdirilib, 
daxildəki işarə və başlıqlar bazarın 
üslubuna uyğun yenidən dizayn 
olunub.

Bildirilib ki, bazarda 78 
icarədar fəaliyyət göstərəcək. Bu 
isə 300 yeni iş yerinin yaranması 
deməkdir.

Kompleksin əsas atributu 
olan gümbəzlər müxtəlif iaşə 
obyektlərinin təyinatına görə 
dizayn edilib. Bazara gələcək 
alıcıların rahatlığını təmin etmək 
üçün zərgərlik, əl işləri yarmar-
kaları, “Sandıqca” incəsənət 
nümunələrinin satışı bölməsi, 
“Tamaşa”, qəlyanaltılar, kafe və 
restoranlar, “Sehrli bazar”, ema-
latxanalar və sair bölmələrin hər 
biri ayrıca gümbəz və hissələrdə 
cəmləşdirilib. Qeyd edək ki, “Şərq 
Bazarı”nın ilkin layihələndirilməsi 
1980-ci illərin məşhur memarları 

Uruzmaq Revazov, Pavel Ya-
rinovski və Anatoliy Bessonov 
tərəfindən icra olunub. Kompleks 
3-ü böyük, 13-ü kiçik olmaqla 16 
gümbəzdən ibarətdir. 

Layihələndirilməsinə 1978-ci 
ildən başlanılmış kompleksin 
tikintisinə 1980-ci ildə start verilib 
və 1982-ci ildə bazarın rəsmi 

açılışı olub. İlkin olaraq kompleks 
bazar kimi fəaliyyət göstərib.

Nadir memarlıq üslubuna görə, 
“Şərq Bazarı” 2001-ci ildə Nazirlər 
Kabinetinin müvafiq qərarı ilə ölkə 
əhəmiyyətli daşınmaz tarix və 
mədəniyyət abidələrinin siyahı-
sına daxil edilsə də, 2017-ci ildə 
aparılmış əsaslı müayinə işləri 

nəticəsində aşkar edilmişdi ki, 
fərqli təyinatlı ticarət obyektlərinin 
fəaliyyəti, kor-təbii formada 
həyata keçirilən davamlı istis-
mar və baxımsızlıq binada ciddi 
zədələnmələrə, çatlara, aşınma-
lara, korroziyaya və deformasi-
yalara səbəb olub. Məhz bunları 
nəzərə alaraq kompleksin istismar 

göstəricilərini yaxşılaşdırmaq, 
davamlılığını artırmaq, normal 
işləmə qabiliyyətini təmin etmək 
məqsədilə mühəndis tədbirlərinin 
həyata keçirilməsi zərurəti ya-
ranmışdır. Əsaslı müayinədən 
sonra dərhal detallı layihələndirmə 
prosesinə başlanılıb və 2020-ci ildə 
bərpa işlərinə start verilib.

Onu da qeyd edək ki, “Şərq 
Bazarı” ötən əsrin 80-ci illərindən 
paytaxt sakinləri üçün doğma 
məkana çevrilmişdir. Yenidən 
qurulan “Şərq Bazarı” kompleksi 
şəhərimizin gözəlliyinə gözəllik 
qatıb.

AZƏRTAC

Milli Məclisdə Azərbaycanla ABŞ arasında qarşılıqlı  
maraq doğuran məsələlər ətrafında fikir mübadiləsi aparılıb

İyunun 6-da Milli Məclisin Sədri Sahibə 
Qafarova ABŞ-ın ölkəmizdəki səfiri Örl 
Litzenberger ilə görüşüb. 

Milli Məclisin Mətbuat və ictimaiyyətlə 
əlaqələr şöbəsindən AZƏRTAC-a bildirilib ki, 
səfiri Milli Məclisdə salamlayan Sahibə Qafaro-
va bu il Azərbaycan və ABŞ arasında diplomatik 
münasibətlərin qurulmasının 30 illiyinin tamam oldu-
ğunu vurğulayıb. O, ötən dövr ərzində ölkələrimiz ara-
sında bir çox sahələrdə geniş əməkdaşlıq əlaqələrinin 
qurulduğunu diqqətə çatdırıb. Milli Məclisin sədri, 
xüsusilə enerji təhlükəsizliyi, ABŞ-ın Azərbaycanın 
təşəbbüskarı olduğu regional enerji layihələrinin 
həyata keçirilməsi istiqamətindəki dəstəyini, 
beynəlxalq terrorizmə qarşı mübarizəni, iqtisadiyyatın 
müxtəlif sahələrində geniş əməkdaşlığı qeyd edib. 

Söhbət zamanı Milli Məclisin Sədri 
parlamentlərarası əlaqələrin əhəmiyyətindən danı-
şaraq deyib ki, hər iki ölkənin parlamentində dostluq 
qrupları fəaliyyət göstərir və müxtəlif formatlarda 
mütəmadi görüşlər keçirilir. Azərbaycan yalnız federal 
səviyyədə deyil, ABŞ ştatlarının qanunverici orqanları 
ilə də əməkdaşlığın dərinləşməsində maraqlıdır.

Görüşdə Azərbaycanın 44 günlük Vətən 
müharibəsində əldə etdiyi Zəfər və regionda 
yaranmış yeni vəziyyət barədə məlumat verən 
Sahibə Qafarova deyib: “Azərbaycan sülh və sabit-
liyin tərəfdarıdır. Ölkəmizin Vətən müharibəsində 

Qələbəsi və 30 ilə yaxın Ermənistanın işğalı altında 
olan torpaqlarını azad etməsi regionda yeni reallıqlar 
yaradıb. Azərbaycan ərazilərinin tezliklə minalardan 
təmizlənməsi və 30 ilə yaxın məcburi köçkün həyatı 
yaşamış vətəndaşlarının öz yurdlarına qayıtması üçün 
sürətli bərpa və quruculuq işləri aparır. İnanırıq ki, iki 
ölkə arasında sülh sazişi imzalanacaq və bu, region 
ölkələrinin inkişafına yeni təkan verəcək”. Səmimi 
görüş üçün təşəkkürünü bildirən ABŞ-ın ölkəmizdəki 

səfiri Örl Litzenberger Azərbaycanın ABŞ üçün 
mühüm tərəfdaş olduğunu, ölkəsinin Azərbaycanla 
münasibətlərin inkişafına böyük önəm verdiyini və 
münasibətlərin daha da inkişafında maraqlı olduğu-
nu diqqətə çatdırıb. O, bu sahədə parlamentlərarası 
münasibətlərin inkişaf etdirilməsinin faydalı olacağın-
dan danışıb. 

Görüşdə, həmçinin qarşılıqlı maraq doğuran digər 
məsələlər ətrafında fikir mübadiləsi aparılıb.

Türkiyənin qardaş və dost ölkələrlə diplomatik münasibətlərinin 
qurulmasının otuzuncu ildönümünə həsr olunan rəsmi qəbul keçirilib

Türkiyə Xarici İşlər Nazirliyinin 
ev sahibliyi ilə Ankara şəhərində 
Türkiyənin qardaş və dost ölkələrlə 
diplomatik münasibətlərinin qurul-
masının otuzuncu ildönümünə həsr 
olunan rəsmi qəbul keçirilib.

AZƏRTAC xəbər verir ki, Türkiyə 
Prezident Administrasiyasının 
Millət Kitabxanasında “Diplomatik 
münasibətlərin otuzuncu il mərasimi” 
devizi ilə təşkil olunan mərasim 
Türkiyənin Azərbaycan, Gürcüstan, 
Qazaxıstan, Qırğızıstan, Özbəkistan, 
Türkmənistan, Tacikistan, Belarus, 
Moldova və Ukrayna ilə diplomatik 

münasibətlərinin qurulmasının otu-
zuncu ildönümü münasibətilə təşkil 
edilib. Adıçəkilən ölkələrin Türkiyədəki 
səfirləri, hərbi attaşelər, səfirlik və 
Hərbi Attaşe aparatı əməkdaşları, türk 
dövlətlərini təmsil edən beynəlxalq 
təşkilatların rəhbərləri, Türkiyə 
parlamentindən deputatlar mərasimdə 
iştirak ediblər. 

Türk Dövlətləri Təşkilatının Baş 
katibi Bağdad Amreyev, Beynəlxalq 
Türk Mədəniyyəti Təşkilatının Baş 
katibi Sultan Rayev, Beynəlxalq Türk 
Mədəniyyəti və İrsi Fondunun prezi-
denti Günay Əfəndiyeva, Azərbaycanın 

Türkiyədəki səfiri Rəşad Məmmədov, 
Türkiyə-Azərbaycan parlamentlərarası 
dostluq qrupunun rəhbəri Şamil Ayrım 
və digərləri iştirakçılar arasında olublar.

Rəsmi hissə və bədii proqramdan 
ibarət mərasimin açılışında Azərbay
canın xarici işlər naziri Ceyhun Bayra-
mov və Türkiyə xarici işlər naziri Mövlud 
Çavuşoğlu çıxış ediblər.

Çıxışında Azərbaycanın 
müstəqilliyini tanıyan ilk dövlətin 
qardaş Türkiyə olduğunu xatırladan 
nazir Ceyhun Bayramov ölkələrimiz və 
xalqlarımız arasında münasibətlərin 
mövcud səviyyəsinin xalqlarımızın 

iradəsi və iki ölkə liderinin qardaşlıq 
münasibətlərinə söykəndiyini diqqətə 
çatdıraraq deyib ki, Azərbaycan hər 
zaman qardaş Türkiyənin ölkəmizin 
beynəlxalq hüquqa əsaslanan mövqeyi-
nin tam dəstəklənməsini, xüsusi olaraq 
44 günlük Vətən müharibəsi dövründə 
və ondan sonrakı dövrdə tam siyasi 
dəstəyini çox yüksək qiymətləndirir. 
Türkiyə Respublikasının banisi Mustafa 
Kamal Atatürkün “Azərbaycanın sevinci 
bizim sevincimiz, Azərbaycanın kədəri 
bizim kədərimizdir!”, Azərbaycan xalqı-
nın ümummilli lideri Heydər Əliyevin “Bir 
millət, iki dövlət!” kəlamlarının ruhuna 
uyğun olaraq ölkələrimiz arasında 
münasibətlər uğurla inkişaf edərək 
tarixi Şuşa Bəyannaməsi ilə strateji 
müttəfiqlik səviyyəsinədək ucalıb. 

İştirakçıları səmimiyyətlə salamla-
yan nazir Mövlud Çavuşoğlu Türkiyənin 
qardaş və dost ölkələrlə diplomatik 
münasibətlərinin qurulmasından son-
rakı dövrdə ikitərəfli münasibətlərdə 
görülən işlərdən danışaraq ölkəsinin 
Azərbaycan, Gürcüstan, Qazaxıstan, 
Qırğızıstan, Özbəkistan, Türkmənistan, 
Tacikistan, Belarus, Moldova və Ukray-
na ilə xarici siyasətinin və diplomatik 
əlaqələrinin vəziyyətindən bəhs edib. 
Ölkəmiz və xalqımız barədə xoş ifadələr 
səsləndirən nazir Mövlud Çavuşoğlu 
Azərbaycan-Türkiyə münasibətlərini 
örnək göstərərək deyib: “Azərbaycanın 
işğal altındakı torpaqlarını geri alması 
bölgədə davamlı sülhün və sabitliyin 
yaranması üçün böyük fürsət yaradıb”.

Azərbaycan Respublikası 
Nazirlər Kabinetinin Qərarı

№ 221  						      Bakı şəhəri, 4 iyun 2022-ci il

Azərbaycan Respublikası Nazirlər Ka-
binetinin “Dövlət büdcəsinin Ehtiyat Fon-
dunun vəsaitindən istifadə Qaydaları”nın 
təsdiq edilməsi haqqında” 2003-cü il 2 
iyun tarixli 74 nömrəli, “Dövlət büdcəsi 
gəlirlərinin xarici valyutada daxil olan 
hissəsinin xarici valyuta ilə ödəniləcək 
dövlət büdcəsindən maliyyələşdirilən 
xərclərinin konvertasiya edilmədən xarici 
valyutada icrası Qaydaları”nın təsdiq 
edilməsi haqqında” 2007-ci il 23 fevral tarixli 
39 nömrəli, “Dövlət borcu və zəmanəti üzrə 
öhdəliklərin Təminat Fondunun vəsaitinin 
idarə olunması, uçotunun aparılması və 
istifadəsi Qaydaları”nın təsdiq edilməsi 
barədə” 2008-ci il 10 aprel tarixli 84 nömrəli 
və “İşsizlikdən sığorta vəsaitlərinin uçotu-
nun aparılması və hesabatın təqdim olun-
ması Qaydası”nın təsdiq edilməsi haqqın-
da” 2017-ci il 29 dekabr tarixli 621 nömrəli 
qərarlarında dəyişiklik edilməsi barədə

“Büdcə sistemi haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2021-ci il 
24 dekabr tarixli 440-VIQD nömrəli Qanununun 
tətbiqini təmin etmək məqsədilə Azərbaycan 
Respublikasının Nazirlər Kabineti qərara alır: 

1. Azərbaycan Respublikası Nazirlər Kabi-
netinin 2003-cü il 2 iyun tarixli 74 nömrəli Qərarı 
(Azərbaycan Respublikasının Qanunvericilik 
Toplusu, 2003, № 6, maddə 343; 2005, № 6, 
maddə 548; 2009, № 11, maddə 936; 2017, 
№ 3, maddə 501, № 10, maddə 1933; 2018, 
№ 3, maddə 579, № 6, maddə 1376) ilə təsdiq 
edilmiş “Dövlət büdcəsinin Ehtiyat Fondunun 
vəsaitindən istifadə Qaydaları”nın 6-cı 
hissəsinin ikinci abzasından “birdəfəlik təyinatlı” 
sözləri çıxarılsın.

2. Azərbaycan Respublikası Nazirlər Ka-
binetinin 2007-ci il 23 fevral tarixli 39 nömrəli 
Qərarı (Azərbaycan Respublikasının Qanunve-
ricilik Toplusu, 2007, № 2, maddə 198; 2009, 
№ 4, maddə 282; 2019, № 12, maddə 2064) ilə 
təsdiq edilmiş “Dövlət büdcəsi gəlirlərinin xarici 
valyutada daxil olan hissəsinin xarici valyuta ilə 
ödəniləcək dövlət büdcəsindən maliyyələşdirilən 
xərclərinin konvertasiya edilmədən xarici 

valyutada icrası Qaydaları”nın 3.8-ci bəndi ləğv 
edilsin.

3. Azərbaycan Respublikası Nazirlər Kabine-
tinin 2008-ci il 10 aprel tarixli 84 nömrəli Qərarı 
(Azərbaycan Respublikasının Qanunvericilik 
Toplusu, 2008, № 4, maddə 306; 2009, № 11, 
maddə 936; 2017, № 3, maddə 503, № 7,  
maddə 1474; 2018, № 8, maddə 1796, № 9, 
maddə 1938; 2019, № 3, maddələr 546, 568) ilə 
təsdiq edilmiş “Dövlət borcu və zəmanəti üzrə 
öhdəliklərin Təminat Fondunun vəsaitinin idarə 
olunması, uçotunun aparılması və istifadəsi 
Qaydaları”nda aşağıdakı dəyişikliklər edilsin:

3.1. 1-ci hissədə “Azərbaycan Respublika-
sının dövlət büdcəsinin tərkibində yaradılan” 
sözləri “hüquqi şəxs yaratmadan təsis edilmiş 
büdcədənkənar dövlət fondunun -” sözləri ilə 
əvəz edilsin;

3.2. 2.6-cı bəndin birinci cümləsi ləğv 
edilsin;

3.3. aşağıdakı məzmunda 3.2-2-ci bənd 
əlavə edilsin:

“3.2-2. Fondun xərclərinin yuxarı həddi 
onun büdcə ilinin əvvəlinə olan qalığından və 
il ərzində mədaxil olunacaq vəsaitin cəmindən 
yuxarı ola bilməz.”;

3.4. 5.2-ci bənd aşağıdakı redaksiyada 
verilsin:

“5.2. Fondun maliyyə əməliyyatları barədə 
illik hesabatları dövlət büdcəsinin icrası barədə 
hesabatla birgə təqdim olunur.”.

4. Azərbaycan Respublikası Nazirlər Kabi-
netinin 2017-ci il 29 dekabr tarixli 621 nömrəli 
Qərarı (Azərbaycan Respublikasının Qanun-
vericilik Toplusu, 2017, № 12 (II kitab), maddə 
2566; 2018, № 6, maddə 1350; 2019, № 7, 
maddə 1321; 2021, № 3, maddə 279) ilə təsdiq 
edilmiş “İşsizlikdən sığorta vəsaitlərinin uçotu-
nun aparılması və hesabatın təqdim olunması 
Qaydası”nın 2.5-ci bəndinə “xərcləri” sözündən 
sonra “(dövlət büdcəsindən maliyyələşən 
təşkilatların işsizlikdən sığorta üzrə ödədikləri 
sığorta haqlarının məbləği çıxılmaqla)” sözləri 
əlavə edilsin.

Əli ƏSƏDOV 
 Azərbaycan Respublikasının Baş naziri

Bakıda “Şərq Bazarı” kompleksi bərpa və 
yenidənqurmadan sonra istifadəyə verilib

